
Syemmilâš kalender juhlepeeivih 
 

5.2. Runeberg peivi 

Johan Ludvig Runeberg (5.2.1805 Pietarsaari – 6.5.1877, Porvoo) lâi suomâruotâlâš tihtâčällee. Sun 

lii meiddei Suomâ aalmugtihtâčällee. Ive 1846 Runeberg čaalij oovtâ tiivtâ jieijâs kirje Vänrikki 

Stool mainâseh-kirje aalgân. Ton tiivtâ nommâ lâi ´Vårt land´ ađai ´Mii eennâm´. Fredrik Pacius 

nuottii tom já nuuvt tast šoodâi Suomâ aalmuglaavlâ. Runeberg kunnen lii vuáđudum Svenska 

litteratursällskapet i Finland-servi ive 1877. Tot juáhá jyehi ive kirjálâšvuođâpalhašumijd sehe 

čaabâkirjálâšvuotân ete tieđâlâš kirjálâšvuotân. Runebergist láá páccááh Helsigist já Porvoost – toid 

lii veerrâm suu kandâ Walter Runeberg. Sehe Runeberg toovláš päikki Porvoost ete suu 

šoddâmpäikki Pietarsaarest lává tääl museon. Runebergpeeivi ulmuuh läävejeh puurrâđ Runeberg 

toortuid. 

 

28.2. Kalevala peivi 

Kalevala lii Suomâ aalmuglâškirje. Ton lii čokkim Elias Lönnrot (1802 – 1884, Sammatti) puáris 

syemmilâš aalmuglâštiivtâi vuáđuld. Lönnrot lâi tuáhtár, tieđâalmai já tutkâmušmađhâšeijee. Sun 

mađhâšij já nuurâi tiivtâid pirrâ Suomâ já Kärjil. Kalevalalâš tiivtâin lii jieijâs tihtâmitto, 

kalevalamitto – tot lâi pyeri tondiet ko tovle tiivtâh juttii ulmuust nubán njálmálávt te mito áánsust 

toid lâi älkkeb lávluđ já mušteđ paajeeld. Kalevalamittost jyehi veerstâst láá käävci staavvâlid, moin 

jyehi nubbe staavvâl lii tiädulâš: 1. Va-ka van-ha Väi-nä-möi-nen (Sta-đâ puá-ris-Viäi-nu-äi-jih) 2. 

tie-tä-jä i-än-i-kui-nen (tiet-tee a-ve-piäi-vá-lâš lâi). Vuosmuš Kalevala almostui ive 1849 já nubbe 

Uđđâ Kalevala ive 1935. Tuáhtár áámmát maŋa Lönnrot tooimâi suomâ kielâ professorin já raahtij 

vijđes suomâkielâ sänikirje. 

 

19.3. Minna Canth peivi & täsiáárvu peivi 

Minna Canth (1844 – 1897) lâi syemmilâš kirječällee. Talle ko sun lâi nuorrâ nissoon 1800-

lovvoost, te nisoneh iä uážžum eelliđ pargoost peic leđe pääihist já porgâđ päikkipargoid. Áinoo 

máhđulâš áámmát lâi leđe selgienni. Ive 1863 nisonáid poođij máhđulâžžân škovliittiđ jieijâs 

päikkimáttáátteijen. Minna uusâi já peesâi škovlliittâsân, mutâ tobbeen sun teivâi mottoom almaa 

kiäin sun naajâi já uápuh paccii koskân tondiet, ko naaijâm nissoon ij uážžum jotteeđ škoovlâ. Suu 

käällis toimâttij avisijd já nuuvtbâ Minna čäliškuođij uđđâsijd já novellijd. Sun vaaldij meiddei pele 

ohtsâškodelâš aššijd. Minna Canth lii áinoo nissoon, kiäst lii jieijâs laggâpeivi. 

 

9.4. Mikael Agricola peivi 

Mikael Agricola (1510, Pernaja – 1557) aneh suomâ kirjekielâ eečin. Sun čaalij vuosmuu 

syemmilâš aapiskirje, ABC-kirje, mii almostui ive 1543. Agricola lâi Turku pispe já 

oskoputesteijee. Sun jurgâlij elimistis ääigi ennuv oskoldahlâš kirjâlâšvuođâ suomâkielân. Mikael 

Agricola peeivi juhloh-uv kirjekielâ kunnen já maaŋgah Agricola keksim säänih láá vala tááláá 

ääigi-uv kiävtust. Agricola lii utkam tiegárij saanijd tegu ovdâkove, muštomerkkâ, ollâškovlâ já 

tullâkyevdi. 

 

27.4. Aalmuglâš veteraanpeivi 

Suomâ lâi suáđist iivijn 1939-1945. Ton suáđi nommâ lâi nubbe maailmsuáti. Laapi suáti já ubâ 

nubbe maailmsuáti nuuvâi cuáŋuimáánu 27. peeivi ive 1945. Veteraanpeivi viättoo suátiveteraanij 

mušton já toi suáldááttij kunnen, kiäh piäluštii Suomâ nube maailmsuáđist. Sii áánsust syemmiliih 

uážžuh aassâđ jiečânâs Suomâst. 

 

 

 



2/3 
 

  www.kuati.fi 

1.5. Válburpeivi 

Válburpeivi lii syemmilâš pargo peivi. Tot lii pargovievâ já pajeuáppei juhlepeivi.  Tovle maadâ-

Suomâst ulmuuh luoštii talle kuusâid olgos kuáttuđ já riddokuávluin ulmuuh puáldii 

válburpeivituulâid (helavalkeat). Ulmuuh meiddei čuojâttii kiäluid já toorvijd vâi šodâččij šiev 

kärjilukko. Koskâääigi 700-lovvoost aalmugeh viettii peeivi pase ulmuu já nunná Walborg kunnen. 

Tááláá ääigi válburpeivi lii ilolâš juhlepeivi kiiđâ kunnen, moos kullojeh áimupááluh, serpentiini, 

sima, muuŋgih, naakih, pottááksaalaat já pajeuáppeekappeer. 

 

9.5. Evroop-peivi 

Evroop-peeivi viettih jyehi Evroop union jeessânstaatâst. Vyesimáánu 9. peeivi ive 1950 Ránská 

olgominister Robert Schuman toovâi iävtuttâs Evroop čiđđâ- já stäälisiärváduv vuáđudemist. 

Eidusâš Evroop union vuáđudui kuittâg esken ive 1992. Unionist láá tääl 28 staatâd. Union ulmen 

lii toohâđ ulmui, palvâlusâi já tävirij jotteem enâmist nubán älkkeebin. Evroop unionist lii čuovjis 

lippu, mast láá 12 täsnid moh hämmejeh riggee. Tääsnih láá 12 tondiet ko loho lii tievâslâšvuođâ já 

ohtsâšvuođâ viärdádâskove. Evroop unionist lii laagâ lasseen meid ohtsâš laavlâ nomâlávt 

Beethoven nyettim Oodi ilon. 

 

12.5. Snellman peivi & syemmilâšvuođâ peivi 

Johan Vilhelm Snellman (12.5.1806 Tukholm – 4.7.1881 Kirkkonummi) lâi kirječällee, filosofi já 

lostâalmai. Snellman eelij ton ääigi, ko Suomâ lâi uási Ruošâ já virgekielân lâi ruotâkielâ. Sun 

halijdij-uv ovdediđ suomâkielâ sajattuv já ovdediđ táválij ulmui škovliittem. Suu mielâst lâi tehálâš 

julgâštiđ suomâkielâlâš kirjálâšvuođâ já uážžuđ Suomân jieijâs ruuđâ. Snellmân aalgij meiddei 

almostittiđ suomâkielâlâš aavis. Snellman áánsust Suomâ uážui jieijâs ruuđâ Ruošâ rupla sajan ađai 

Suomâ määrhi. Suomâ maarhij kevttim nuuvâi ive 2002, ko ton sajan poođij Evroop union jieijâs 

ruttâ ađai euro. 

 

4.6. Piäluštâsvuoimij lippujuhle peivi 

Piäluštâsvuoimij lippujuhle peivi lii viättum ive 1942 rääjist. Aalgâst ton nommâ lâi Suomâ marsalk 

šoddâmpeivi (marsalk Mannerheim kunnen). Ivveest 1950 peeivi nommâ muttui tááláážin. Peivi 

viättoo táválávt nuuvt ete kostnii Suomâst uárnejuvvoo aalmuglâš suáldáátparaati já president 

mieđeet kunneemeerhâid piäluštâsvuoimij pargeid. 

 

6.7. Eino Leino peivi & tiivtâ já keesi peivi 

Eino Leino ađai Armas Einar (Eino) Leopold Lönnbohm šoodâi Paltamost 6.7.1878. Vanhimeh 

vuolgâttij suu 9 ahasâžžân pääihist škoovlân muáddilov kilometter tuáhá Kajaanan.  Päikkiahheev 

tiet sun čäliškuođij tiivtâid luándust, perrust já tobdoidis. Ko Eino lâi 12 ahašâš te suu tiivtah 

almostuvvii suu viiljâ Aanti toimâttâm Hämeen Sanomat-aviisist. Nubbe viljâ Kasimir iävtuttij, ete 

Eino kiävtáččij taaiđârsuhânommân Leino. Rävisolmoožin Leino almostittij tiivtâi lasseen meiddei 

čáitálduvvâid já lostâmainâsijd. Sun meiddei jurgâlij iärrásij čáállám kirjálâšvuođâ suomâkielân 

sehe tooimâi teatterárvuštâllen. 

 

10.10. Aleksis Kivi peivi & syemmilâš kirjálâšvuođâ peivi 

Alexis Stenvall ađai Aleksis Kivi (10.10.1834 Nurmijärvi – 31.12.1872 Tuusula) lâi Suomâ 

vuosmuš áámmátčällee. Suu tobdosumos kirje lii Čiččâm viljâžâd. Suu kunnen láá ráhtum maaŋgâ 

páccá. Suu šoddâmpääihi Nurmijäävri lasseen páccááh láá meiddei Helsigist, Mänttäst, Tampereest, 

Turust já Tuusulast. Kivi lii uážžum meiddei jieijâsnommâsâš seervi ađai Aleksis Kivi-seervi, mii 

lii vuáđudum ive 1941. Servi juáhá jyehi ive Esko muorâmerkkâ-nommâsâš pálhášume. Esko lii 

Kivi čáállám Nummisuutarit-kirje (Kieddisuuvdáreh) uáivipersovn. 

 

 



3/3 
 

  www.kuati.fi 

24.10. OA-peivi 

Ovtâstum aalmugeh lii jiečânâs staatâi rijjâtátulâš torvolâšvuotâ- já ohtsâšpargoservi. Tot lii 

vuáđudum ive 1945 já tast láá 193 jeessânstaatâd. Virgálâš pargokielân láá ruošâkielâ, ránsákielâ, 

espanjákielâ, eŋgâlâškielâ, arabiakielâ já kiinákielâ. OA-seervi ulmen lii ovdediđ aalmugijkoskâsâš 

ráávhu já torvolâšvuođâ sehe tiervâšvuođâ já kulttuurijkoskâsâš iberdâs. OA:st láá sierânâs seervih 

tegu FAO (eennâmtuálu- já eellimtaarbâšservi), ILO (aalmugijkoskâsâš pargoservi), UNESCO 

(aalmugijkoskâsâš šoddâdem-, tieđâ já kulttuuriservi) sehe UNICEF (OA párnáiservi). 

 

6.11. Ruotâlâšvuođâ peivi 

Skammâmáánu 6. peivi lii Ruotâ kunâgâs Kustaa II Aadolf jäämmimpeivi. Ruotâlâšvuođâ peeivi 

ulmen lii nanodiđ Suomâ ruotâkielâlâs aalmugjesânij oohtânkuullâm tobdo. Suomâ kullui tovle 

Ruotân já ruotâkielâ lâi talle Suomâ haldâttâhkielân. Ruotâkielâ lii vala-uv Suomâ nubbe virgálâš 

kielâ já tom sárnu 300 000 syemmilâšâd. Sist lii vuoigâvuotâ sárnuđ jieijâs kielâ om. 

virgetoimâttuvvâin. Virgálâš kielâ táárkut tom ete ruotâkielâlij lasseen meiddei jyehi suomâkielâlâš 

uáppee máttááttâl ruotâkielâ škoovlâst. Puoh enâmuštáá ruotâkielâ sárnuh Ahvenanmaast, Turku 

pirrâsist já Uusimaast. 

 

6.12. Jiečânâsvuotâpeivi 

Suomâ lii lamâš tovle sehe Ruotâ ete Ruošâ haldâttuv vyelni. Suomâst šoodâi jiečânâs staatâ, ko 

ovdâskodde tuhhiittij jiečânâsvuotâkulluutâs juovlâmáánu 6. peivi 1917. Nuuvt Suomâ iäránij 

Ruošâst mon uási tot lâi ton räi lamâš. Jiečânâvuotâpiäiván kullojeh maaŋgâlágáneh ärbivyevih tegu 

president juhleh lanneest já piäluštâsvuoimij väldikodelâs paraati. President meiddei mieđeet 

kunneemeerhâid. Motomeh ulmuuh čokkiitteeh jiečânâsvuođâpeeivi kunnen laasâ oovdân kyehti 

čuovjisvielgis kinttâl. Maaŋgâin kieldâin láá meiddei jieijâs juhleh já ulmuuh lávluh Suomâ 

aalmuglaavlâ Maamme (Enâmâm). Piäluštâsvuomijn lii jieijâs kunneemarssi, mon nommâ lii 

Porilaisten marssi (Porilij marssi) já tot čuájá nuuvt piäluštâsvuomij juuhlijn ko president lane 

juuhlijn. 

 

8.12. Sibelius peivi & syemmilâš muusik peivi 

Johan Christian Julius ađai Jean Sibelius (1865 Hämeenlinna – 1957, Järvenpää) lii Suomâ 

aalmugnyettejeijee. Puoh tobdosumos suu nuotâin ležžev Finlandia já Valse triste. Mainâseh 

mainâsteh, ete pärnivuođâst Jeanist ađai Jannest lâi šiev mielâkuvviittâs ja sun uuđhâi veikkâ 

magarijd mainâsijd já čáitálduvâid. Sun meiddei vuáđudij uccâ muusikjuávhu suu škovlâskipáráin 

já jođettij tom. Sun čuojâttij vistig piano já sirdášui talle viulu čuojâtteijen. Sibelius nuottij elimistis 

ääigi om. 7 sinfoniad já tiegárijd lavluid tegu Jääkärimarssi, Sydämeni laulu (Vááimun laavlâ, 

Aleksis Kivi teekstân) ja Metsämiehen laulu (Meccialmaa laavlâ, Aleksis Kivi teekstân). 

Sibelius lasseen juovlâmáánu 8.peivi lii meiddei almolâš syemmilâš muusik peivi. Ton tárkuttâs lii 

muštottiđ syemmilâš muusik áárvust já kunnijâttiđ syemmilâš muusikrähteid. 

 

 

Käldeeh: 

http://www.juhlitaan.net/ 

http://oppiminen.yle.fi/juhlapaivat 

